
NAMMINERSORLUTIK OQARTUSSAT   GRØNLANDS SELVSTYRE 

Ineqarnermut, Attaveqarnermut Angallannermullu Naalakkersuisoq
Medlem af Naalakkersuisut for Boliger, Infrastruktur og Trafik

Inatsisartuni ilaasortaq Karl Lyberth Siumut
-/Maani

Pisortat inissiaataanni attartortittakkani ineqarnermut akiliutit 
qaffannissaat

Asasara Karl.

Aallarniutigalugu  apeqqut  suliaq  pillugu  paasissutissiinissannut  periarfissiisoq 
saqqummiukkakku  qutsaviginiarpakkit.  Ukioq  kingulleq  ineqarnermut  akiliutit 
allanngortinneqartussaajunnaarsinneqarsimanerat  piviusuuvoq,  tamannalu 
Namminersorlutik  Oqartussat  najugaqarfiutaannut  arlalinnut 
aningaasakilliungaatsialernermik  kinguneqarsimavoq.  Tamatuma  peqatigisaanik 
najugaqarfiit  arlallit  aserorterisarnermik  eqqakkanillu  annertuumik 
ajornartorsiuteqarnermik eqqugaasarput. Suliassaqarfiit taakku marluk najugaqarfiit 
aningaasaqarnerannut suli qaavatigut artukkiisarput.

Namminersorlutik  Oqartussat  inissiarsuaataanni  ineqarnermut  akiliutit 
annertuallaamik  qaffannissaat  pinngitsoorniarlugu  A/S  Inissiaatileqatigiiffik  INI 
qinnuigineqarpoq,  Namminersorlutik  Oqartussani  allaffeqarfik  suleqatigalugu 
arlalinnut  tunngasunik,  ineqarnermut  akiliutit  qaffaatissaasa 
minnerpaatinneqarnissaat  anguniarlugu,  aammalu  ineqarnermut  akiliutit 
nammaqatigiilluni oqimaaqatigiissinneqarnissaat tunngavigalugu nalileeqqullugu.

Ineqarnermut  akiliutinik  aalajangersaanermut  naatsorsueriaaseq 
naliliiffigineqarsimavoq,  aammalu  allaffissornikkut  pisariuvallaartutut 
naleqqutinngitsutullu  nalilerneqarsimalluni.  Tamatumunnga  atatillugu 
Namminersorlutik  Oqartussat  allaffeqarfiata  kukkunersiuisoqarfimmit  aktianik 
piginneqatigiiffiusumit  naalagaaffimmit  akuerisamit  Deloitte-mit,  taamatullu  A/S 
Inissiaatileqatigiiffik INI-mit ikiorneqarluni ineqarnermut akiliutinik assigiinnerusunik 
atulersitsinissaq,  taamaalillunilu  ineqarnermut  akiliutip  ingerlatsinermut, 
aserfallatsaaliuinermut  illuartitassanullu  tunngasortaani  nalaatsornerinnakkut 
assigiinngisitsisoqannginnissaa inassutigaa.

Atuutilersitsinerup  kingunerisaanik  ineqarnermut  akiliutinik  akiliisitsisalernermi 
tunngavissat  ersarissut  assigiit  tunngavigineqalissapput,  tamatumalu 
peqatigisaanik  aserfallatsaaliugassat  pisariaqartut  naammassinissaannut 
aningaasat atorfissaqartinneqartut pigineqartalernissaat qulakkeerneqassalluni.

Ineqarnermut  akiliutit  qaffaatissaasa  novembari naatinnagu 
nalunaarutigineqarsinnaanissai,  aammalu  qaffaatissat  5,5  procentit 
sinnissanngikkaat Naalakkersuisut naatsorsuutigaat.

Ikinngutinnersumik inuulluaqqusillunga

Jens B. Frederiksen

